
చంపూరామాయణము











	గీ.	
ఏగి తనరాక విని మున్న యెదురుకొన్న, జనకునిసపర్య గన్న యామునులమిన్న

కన్నుసన్నఁ దదానీతకార్ముకం బ, తండు గీలించె డాకేల బెండులీల.

	మ.	
[1]ధనువంశం బది విష్ణునంశ మగునాధానుష్కధౌరేయుచే

మనువంశంబుగతిన్ గుణోన్నతి వహింప న్నోఁచి యంత న్విదే

హనరేంద్రాత్మజమానసంబుక్రియ వేగాకృష్ట మై లేఖలో

కనికాయారిమదంబుకైవడి విభగ్నం బయ్యెఁ జిత్రంబుగన్.

	సీ.	
ప్రతిపక్షవిక్షోభశితపక్షవిక్షోభకరుణాంబుదకదంబగర్జ యనఁగ

భుజమందిరాసాది విజయేందిరాదాన సమయపుణ్యాహఘోషం బనంగ

మహికుమారీకరగ్రహణసంఘటిత మాంగళికసంగీతమౌఖరి యనంగ

నానురాన్వయజిగీషాసముద్యతమహాప్రస్థాన భేరికార్భటి యనంగఁ



	 







	గీ.	
జండకరవంశమండనోద్దండబాహు, దండకృతమండలీకార ఖండితేందు

ఖండకోటీరకోదండకాండరవ మ,జాండభాండంబు గుమ్మని నిండికొనియె.

	క.	
జనకుం డంతట రఘుపతి,కిని సీతకుఁ బెండ్లి సలుపఁ గృతనిశ్చయుఁ డై

తనుఁ బిల్వ బంచ మిథిలకుఁ, జనుదెంచెం బఙ్క్తిరథుఁడు సమనోరథుఁ డై.

	సీ.	
కననోఁచు తిలక మెవ్వనికీర్తి నప్పరస్తోమసంగీతగోష్ఠీముఖంబు

తలిదండ్రు లనుబంధములకుఁ బాలయ్యె నెవ్వానిచేఁ బరతత్త్వ మైనవేల్పు

మనియె రాజన్వతి యనఁగ నెవ్వనివంక మున్నీటిమొలనూలి ముద్దరాలు

దురమునం దరిజాతదుర్దశ విడుచు నెవ్వనికేతుదశ చూచి వజ్రపాణి



	 







	గీ.	
అట్టియజుపట్టి కెదురుగా నరిగి పురికిఁ, దోడుకొని తెచ్చి రతనపుదొడ్డనగ రొ

కటి విడిది చేసి తలఁప శక్యంబు గొని, యులుప పట్టించి నిమివంశతిలకుఁ డంత.

	మ.	
అనుజుం డైనకుశధ్వజున్ జితసుధన్వావాప్తి సాంకాశ్యప

ట్టనరాజుం బిలిపించి యాఘనుఁడు తోడన్ రా నయోధ్యాధినే

తనికేతంబున కేగి యున్నయెడ మార్తాండాన్వయాచార్యుఁ డి

ట్లను బాంధవ్యకథానుబంధమధురవ్యాహారధౌరంధరిన్.

	మ.	
మను విక్ష్వాకు భగీరథుండు రఘువు న్మాంధాతయు న్మున్నుగాఁ

గ ననేకు ల్గలరే కదా రవికులఖ్యాతుల్ నృపుల్ తత్ప్రసి

ద్ధి నవీనోన్నతిఁ దాల్చు పఙ్క్తిరథుఁ డిద్దివ్యోపకృద్ధన్విక

న్ననతిశ్లాఘ్యులు రాముఁడున్ భరతుఁడున్ సౌమిత్రులున్ భూవరా.

	↑ ధనుర్వంశ మనుట కిది యపప్రయోగము

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 16 అక్టోబరు 2020న 00:14కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

